
Дошлорг
Бозбуъачал (да) – колдовство.
БIийг (я) – козлёнок.
ВирбаIа (ба) – татарник (ослиный 
репейник).
Говрбаьри (ва) – всадник, наездник.
Ешап (да) – ведьма, старуха-колду-
нья.
Кир (я) – груз.
Коана (я) – пригоршня, горсть.
Къу (ва) – вор.
Фос (я) – добыча.
Хир (да) – резьба.
Хьужг (лайкIалъухарг) (да) – подс-
нежник.
Чкъорд (я) – жаворонок.
Шай (да) – пять копеек.
Эрз (ба) – камыш.

ПХОРАГIА: 3. ШоллагIа маькх оал 
цох. 5. Корта а ба, овла а ба, дегI дац. 
6. БIаргашта дика я из. 8. КIома нов-
къост.

Кроссворда дашхаргаш да 15-ча оагIон тIа.

Кроссворда хаттараш:

«Баьцадаараш» Оттаяьр - 
Iарчакханаькъан С.

УРАГIА: 1. Лаьттах кIоарга дагIа из. 2. Къо-
на болаш – баьццара, къабелча – цIе. 4. Кулла 
тара я кеп, пхьеда тара ба бос. 7. Баге а яц, 
генаргех йиза а я.

Кроссворда дашхаргаш:

ПхорагIа: 3. Коартол. 5. Кабуц. 6. 
Моажаярг. 8. Сибаз.

УрагIа: 1. Хоарцам. 2. Хох. 4. 
Нарс. 7. Ябакх. 

Хий
ГӀаже гӀургӀаж, боабашк
лелац гӀаш,
хица лел, хиво хехк
боабашк, гӀаж.

Хамхой Дауд

ВоагIа со хала
ВоагIа со хала, 
Бахьаш ер бала; 
Пхи шиъ я еза, 
ТIорме чу йоалла.

Йоахкаре пхиаш, 
ВоагIаргвар удаш; 
Мамайна цунах 
СовгIат хургдолаш.

Тахан-м хIама дац, 
Дог деларгдолаш; 
ДIахьокха хIама дац, 
Баркал аргдолаш.

Аз лечкъайой а, 
Шиаш йоал гуча;
Жоп дала дезаргда, 
Чукхаьча ваьлча.

Бегвоахаш нане, 
Вутаргвац вIалла; 
Iовдала хилар 
Ба, аргда, бала.

Тховсара вутаре-м, 
Тоаергьяр кхоана; 
Йоахаргьяр пхиаш, 
СовгIат деш царна.

Хьоашаланаькъан Iаьла

Хьайра
Ахьа, ахьа, хьайра,
тха беркат, тха хайра,
хьажкӀаш ахьа тхона,
яккха жувра коана!

Чарахьал
Дедда додар лийг, 
тIехьа йодар бIийг. 
ТIаккха цхьанне топ
техар царна, гIоп,
аьнна, дежар лийг…
Едда яхар бIийг. 

Йовлой Н. сурт, 
гI. Шолже, ГБОУ СОШ №3, 6 «а» класс.

Вешкаранаькъан А. сурт, гI. Шолже, СОШ №3, 6 класс.

Саганаькъан Р. сурт, гI. Наьсаре, СОШ №9.



Горчхананаькъан С. сурт. 
Пхьилекъонгий-Юрт, 5 «г» класс.

Эсенаькъан Альбикай сурт, 
Сурхо тIара ООШ, 5 «б» класс.

Цогал  чудежа хиннад гIувча,  хьалдала низ ца кхоачаш, цу чу даьгIад из.  Хьогьенна йоагIа 
бодж гIувна тIаяхай. Цу чу дагIа цогал дайча, хин чам миштаб, хаьттад цо. Ший аьттув баьн-
на хиларах тийшача цогало, геттара чIоагIа хоастадаьд хий, цул тIехьагIа  бежга IокIалъялар 
дийхад. Хьогало хьувзаю бодж, Iочукхоссаеннай гIувча, йиззалца хий менначул тIехьагIа, 
цогалца уйла е хайнай, шоаш цу чура хьал мишта даргда дувцаш. Цогало аьннад, 
шийна дика уйла керта чу енай,  шаккха а кIалхардаргдолаш:

- Хьалхара ши ког пенах дIа а гIортабийя, тIаьнаш тIа оттал, корта чу 
а бахийте.  Хьа букъ тIагIолла урагIъяха, аз хьалйоаккхаргья хьо.

Шийга яхачунга ладийгIад бежо.  Цун букъ тIагIолла ура-
гIдаха,  муIаш тIара хьалъарадаьннад говза цогал,  тIаккха 
йорт йихьай.

Йолаеннай бодж тешаме доацача цогала яппараш е, 
хIаьта юхадийрзача цогало аьннад:

- Дала дIаяккха хьо! Хьай межах доахка чош 
миссел, хьа керта чу хьаькъал хиннадаларе, Iочу 
а ялалехь уйла ергьяр Iа, гIув чура ара мишта 
яргья.

Цох тарра, хьаькъал долаш волча сага а уйла 
е еза, ше моллагIа гIулакх дIадоладеш, бухсоц-
цаш цох фу хургда.

Цогали боджи

Аьрзеи цогалои бартчIоагIам баьб, юхе даха а 
доттагIал кхы тIа чIоагIде а. Аьрзе ший бIы бел-
лаб лакхача хена тIа, хIаьта цогала цу гаьна кIалха, 
кIотаргашта юкъе, кIоригаш яьй. Цкъа цогал ший-
на фос лаха арадаьннача хана, мецъеннача аьрзе, 
IокIал а яьнна, цун кIоригаш ена, уж ший аьрзел-
гашца цхьана йиай. ЦIаденача цогало цу сахьате 
кхетадаьд хиннар. Ше пхьа леха низ ца кхоачаш 
дисарах, йоккха гIайгIа кхаьчай цунга: аькханна 
дегIадац оалхазараш лувца. Гаьннара цунна сар-
дамаш дахар мара, де хIама дисадац цогала, кхы 
фу дергда цо оарцагIвала новкъост а  низ а ца хил-
ча? Бакъда, дукха ца говш, доттагIалах бола тешам 
боабаьча аьрзена бекхам хиннаб. Малав ца ховча 
сага цIер тIа ятта йилла хиннай, сагIийна йийна 
газа. IотIаяхача аьрзе, йоагаш латта цун чураш 
енай. Ший бIена чу цо уж чухьошше, чIоагIа мух 
баларах, цIи геттара михьаръяьннай. БIена даьхка 
къаьна, декъа саьргаш цу сахьате лотаденнад, даь-
гад. ЦIеро йоагаяь аьрзе кIоригаш лаьтта лийгай, 
хIанз а гIовтта Iомаенна хиннаяц уж. Цигга тIаде-
нача цогала, аьрзена а гуш, уж ерригаш дIайиай.

КIоанолго яхачох, Iа тийшаболх баьча дотта-
гIчун кхелах кIалхарвоале а, амма Даьла кхелах 
кIалхарвала йиш яц.

Цогали аьрзии

Таржам даьр 
Iарчакханаькъан С. 

Дика саг
Нана йоацаш,
Дуне дац.
Из ца хилча,
Ваха хац.

Кхыдоа дикаш
Лехаш вац,
Цул дикагIа	
Саг хургвац.

Муцолганаькъан 
Iамархан,

Сурхо тIара ООШ, 
6 «б» класс.

Боча саг
Нана я са
Боча,
КIада санна
Коча.

Цо мо йIовхал
Телаш,
Лел из,  сога
Елаш.

Муцолганаькъан 
Марем,

Сурхо тIара ООШ, 
6 «б» класс.

Дуккхача наха вовзаш а везаш а вар вай мехкахо Даканаькъан Ахьмада 
Мухьмад. Цо ше яьхачох, из ваь хиннав 1934-ча шера аьтинга бетта 5-ча 
дийнахьа,  Прохладни оалача моттиге. Цун да Гадой Ахьмад, 1928-1938-ча 
шерашка эпсар а волаш, эскаре гIулакх деш хиннав, цо чакхъяьккха хиннай 
Саратовера тIема училище.

Вай мехкахдоахача хана, 10 шу даьнна кIаьнк хиннав Мухьмад. Уж баха 
бигаб  Казахстана Кустанайски областа Карабалыкски кхален Енбек (Къ-
ахьегам) яхача юрта. Цига эрсий ишкол хиннаяц, казахий мотт Iомабер мара. 
ВорхI класс яьккха вола вай мехкахо (1952), эрсий ишколе 2-ча классе мара 
дIаэцац. 

Ишкол яккхале, Мухьмад деша вода Житогора яхача шахьар тIа, трактора 
курсаш яха дагахьа. Цхьан юкъа кочегара болх беш а хул. Сайранарча ишко-
ле дIаотт из, дийнахьа курсашка аха везаш хилар бахьан долаш.

1957 шера Наьсаре кхоач Мухьмад. Сурхо тIарча ишколе балха хьех из. 
Шин сменах болх а беш, Iуйрийна бархI даьлча дIаволавале сайрийна бархI 
даллалца, къахьегар хьехархочо, хими а математика а хьехаш. Цига болх 
беш, драматургеца сакъердалуш волча цо, ший дешархошца Малcаганаькъ-
ан Зоврбика «Пхьа» яха пьеса оттаю. Дукха ца говш, Шолжа-ГIалий тIа вода 
Сурхо тIара зIамига саг, композитор А. Халебский волча. Вокхо баритон оала 
оаз йола вай мехкахо цу сахьате балха дIаэц «Вайнах»  ансамбле, Сурхо тIа 
хинначул 20 сом дукхагIа алапи оттадийя.  

Ленинградерча театраи, ашарийи, кинони институте деша вода из дIахо.
Цунца дешаш а, Апочинина урамагIа №8 йолча цIагIа хиннача общежите 
бахаш а бар Цисканаькъан Мухьмад, Котанаькъан Сулумбик, ИдаевгIар Юв-
сап, ДудаевгIар  Муса. КхоалагIча курсе уж дешаш болаш, цига IотIавоагIа 
Мамилганаькъан Сулумбик а. 

1962-ча шера лакхе хьоахаяь институт яьккха воалл Мухьмад. Ленингра-
дерча «Ленфильме» балха отт. Цун фусам-наьна Куприянова Людмила хин-
най. Цо яь йоI Лейла я Мухьмада. ШоллагIа сесаг Коазой Люба хиннай. Цо 
ваь Амир яхаш воI ва цар. 

«Ленфильме» болх беча юкъа, цо чакхйоах режиссёра Г. Козенцева кур-
саш. Цу хана денз, ше кино даха волалу из. Цо даьккхад ялх исбахьален 
фильм. 

Ахьмада Мухьмада дукхагIа къахьийгад, документальни кино доаккхаш. 
130 хиллал фильм даьккхад цо, цу лостамагIа къа а хьегаш. 1964-ча шергара 
волавенна 1995-ча шерга кхаччалца, болх баьб цо «Ленфильм» яхача цIихе-
зача киностуде. Цул тIехьагIа, пенсе вахав. 

Кхелхав Даканаькъан Ахьмада Мухьмад  2021  шера.

Даканаькъан Ахьмада Мухьмад

Салиханов А.

Новразанаькъан Макка

БIарашдуарг
БIарашдуаргаш
Гулъеннай дукха;
Уж я зIамига,
ПаргIата, мукъа.

Нана чукхаьчай
Гулдаь бIараш;
Бедехкад цар
Iагаш, мIараш.

БIар ахдаьккхе,
Шоайла декъаш;
Кхоачаду чехка,
Царгаш хьекхаш.

Йиза яьлча,
Сихлу ловза;
Йосс уж лаьтта
Дуне довза.

КIордадаьд нанна
Уж чукхувла,
Гаьн тIара гаьн тIа
Iо-хьал тIаювла.

Дака ткъовролг
Лаьце чехка,
Бурчолг бу цо
Дезал хехка...

БIарашдуаргаш
Хехкалу дукха:
ГIоза, маьрша,
ПаргIата, мукъа!



Дударанаькъан Макка

БIаьстен зиза
Эггара хозагIа бола фаьлг зизаш дувцаш бар ба, из фаьлг ане 

бувцар зIамигача берашта. Уж гуллора, цунна го а бийя, бийса 
хьатIаеча. 

- Хьун юкъе дагIача цIагIа бахар барттайна дезал: даи, на-
неи, ши йиIиги. Эггара хьалхагIа деллалуш дола зизаш гулдора 
йиIигаша нанна. Цунах доккха цIай хулар нанна. БIаьсти яларга 
хьежар йиIигаш. Доккха лоа дар дилла. Корах арахьежаш, ягIар 
йиIигаш. Акхар кора кIалха, зIамига саь кIориг яр Iехаш. Хетар-
гахьа, нана йоацаш йисачох тара яр из. ЙиIигаша даьга дIадийцар 
шоашта дайнар. Дас зIамигача цIалга чу хьачуйоалайир саь кIо-
риг. Шура хьокхаш, боча лелабора цар зIамига сай. Цунах чIоа-
гIа хоза сай хулаш, боагIар. БIаьсти гаргагIорташ йоагIар, кIайча 
ювргIан кIалха тхьайса улла Iалам бIаьстенга хьежаш дар...

- Ани, вайна безар зIамига сай, - аьлар ПаьтIамата.
- ДIахо хьадувца тхона царех фу хиннад.
ДIахо дувца йолаелар йоккха саг: 
- Цхьан баьдеча бийсан, Iеха болабелар зIамига сай. ЦIен-да 

аравала велча, наIар тIа латташ бертий яйра цунна. Саьна тIак-
хача сагота яр бертий. Сай чуболча корах, чуйоалаш яйра цхьа 
борз. ДIакхайда топ хьа а ийца, аратехар дас топ. Цунах даьннача 
татах кхераенна, дIалийлхар бертий. Сай болча чуяьннар, корах 
гIолла араийккха, яхар. Чов яь берзо техача царгаша, сай бижа 
уллар. БIаьсти йоаллаше а, човнах бийрзар сай. ХIанз цар из ло-
рабора бус а дийнахьа а. Цхьан Iуйрийна зизаш лаха яхаяр йиIи-
гаш. Царна тIехьабахар сай. ЙиIигашта яйра зизаш дола моттиг. 
Хозало ваццалца бIарахьежаргволаш, хьужгаш дайра царна. Лоа 
мо кIай дар уж. КIеззига ераш дIагаьнабаьлча, сийрда-сигала 
беса хьужгаш дайра акхарна. Ма чIоагIа гIадъяхаяр нана! 

ХьунагIа дIабаха сай хIара Iай, кIориг тIехьа йолаш, Iа даккха 
боагIар.

Вай кицаш
«Барт болча циский ординго, барт ийгIа бертий ординг эшаяьй». Укх кицан юхьдуххьа-

лара, нийса маIан да. Укхунца вайна хоалу барт-цхьоагIо хиларо, мел хала дар аьнна, гIу-
лакх, динза даргдоаца декхар кхоачашде таро лулга. Ма дарра аьлча-м, цискашта могаргдац 
бертий ординг эшае, уж дукха дале а, цар барт бале а. Цхьабакъда укхунна тоам беш да 
цхьаькха: «Барт болча цIагIа беркат хул», - яха кица. ХIаьта гIалгIай кицаш хул тардаь маIан 
даккха дезаш а. Масала: «Ала йоIага, хаза несийна». МоллагIа де дезараш кхоачашдарах, 
из-вож хIана даьдац Iа, яхаш, йоIага барт бетташ, несо из ший декхар долга кхетадергдолаш, 
аьнна да из кица.

Укх алара маIан да, аргIа йоацаш, моллагIа коа-карта эша кхоа-
чам, юхалург ахча, гIирс, новкъостал дар дехаш хилар дика доацил-
га. Шоаш сутара, яькха бале а; даим цхьацца хIама дехача нахах 
(дезалах) оалаш да уж, «дехарий коанилгаш я уж» яха дешаш. Укх 
дешашта тоам беш я: «Нахага дехарийна ваха атта доацилга ховш ма 
дий», - яха белгало а.

Ца хилча даргдоаца хьал эттача, ше вахача моттиге 
шийна эшар хьа а дехаш, ший тарлуш дола гIулакх на-
хаца лела а деш, хилар могаду вай къаман сакхетамо. 
Цхьабакъда, аргIа йолаш а йоацаш а, массаза нахагара 
эшар а цаэшар а хьадехаш хилар во могаду. Цудухьа царех аьннад: 
«Уж-м цхьа дехарий коанилгаш яр». ХIаьта цу хьакъехьа халкъо аь-
ннад: «Деха Iема кулг, цадаларо мара соцадаьдац».

Мерешканаькъан Султан 

Дехарий коанилгаш

Дукха ха яр Фарида фаьлгех ца теша. ХӀанз-м 
из кхоалагIча классе ягӀар, из-м фаьлгех, шоллагӀ-
ча классе ягӀача хана а, тешацар. «Наха, шоашта 
дага а деха, яздаь да уж», - аьннадар цо, ший ийсла-
гӀча классе ягӀача йишийга, шийга фаьлгаш деша 
хьайна аьлча. Йишас чӀоагӀа  дешар уж. Шийна 
книжкаш хьаэца эхь а хеташ, Фаридайга дайтар цо. 
«Хоза амасти дувца фаьлг балахь сона», - оалар цо, 
Фарида книжкай цӀа долча йодача хана.

Фаридай-м лорий книжкаш деша безам бар. 
- Со лор хургья, дика лор, наха дарба дергда аз, 

беррига унахой тоабергба, цӀаккха а цамогаш хург-
боацаш, - оалар цо ший наьнага.

Бакъда лорий книжкаш зӀамигача алапашца 
яздаь дар, бӀаргсиношца мара Ӏодешалургдацар. 

- Хьона хьалха да уж деша, йоккха хилча де-
шаргда Ӏа, - аьлар цунга книжкаш хьателачо. Фари-
дайна из хала хетанзар, цо кхета а дацар уж.

- Фарида, ер ба хьона беза фаьлг, - аьнна, кхай-
кар цунга йиша, - боргӀала къамарга фийг эттаб, са 
ца а доаккхалуш. Лор веза цунна.

- Со боргӀалий лор яц, аз наха дарба дергда, - 
оал цо, цӀагӀара ниӀ дӀа а къовлаш. Циска цӀогӀа хоз 
цунна. Лохе Ӏохьежача, наӀара юкъедаха циска тӀод 
гу йиIига. 

- Ва…Ӏайха ниӀ дӀакъовлача хана, лохе Iохьа-
жа мегаргья хьона, - оал цхьанне. Из йиший 

Фаьлгех тешаш ца хинна йиIиг
оаз яцар. Цу тайпара оаз Фаридайна хеза а яцар. 
ДӀа-юха хьож Фарида. 

- Малав Ӏа лехар? Со да хьона хьога лувр? - хе-
зар цунна лохера. Фарида Ӏохьежача, цунга лувр 
циск дар. - БӀара ца а хьежаш, Ӏайха лозадаьча са 
тӀодага хьажа, де дезаш дола дарба а де цунна, лор 
хила гӀерташ ма лелий хьо, - аьлар цунга циско.

Фарида Ӏолохеяьлча, циска тӀод бокъонца лоза-
даьдар, наӀара юкъедихьа. Сиха, циск мархӀа а дел-
ла, цӀагӀа чуйод Фарида. Шийна нанас ийцача апте-
ка яшкилга чура боамби, йод а хьекха, циска аьтта 
тӀода тӀа булл цо, тӀаккха бинтаца дӀадехк тӀод.

Циско хьекхача тӀаьдача метто сомаяьккхар Фа-
рида.

ДӀа-юха хьежача, саг вацар цӀагӀа, циск а дацар. 
- ГӀанахьа ца гуш а дац хӀама, - оал цо ше-шийца, 
ела а еле. ТӀаккха арайоал. Хоза малх бар ара хье-
жаш. ЙоккхагӀа йола йиша, гаьнах йисача гударга 
тӀа а хайна, ший когаш шийна кӀал а дехка, фаьлгаш 
дешаш ягӀар. Гударга юххе дагIа циск дайра Фари-
дайна. Бинтаца дийхка дар цун аьтта тӀод. Лозадаь-
ча тӀода мотт а хьекха, Фаридайна бӀарахьежар из. 
Циск шийна бӀарахьежача, Фаридайна хийтар, цо 
шийга бӀа тоӀабича санна. Хийтар е ишта дар из? Д

Кхоартой Марет

Лакхлу со
Аз-м зийнад:
Лакхлуш латт со,
ХIара денна, хIара сахьата.
ГIанда тIа ваьлча а,
Лакхлу со.
Лакхлуш классера классе воал.
Лакхлу
Корах арахьежача;
Лакхлу,
Кино хьежа хайча.
Сийрда хилча,
Хилча баьде,
Лакхлу.
ХIаьта а лакхлуш воагIа со.
ЦIено яра боде тIом,
Нувхаш гулъю,
Лакхлу со-м.
Книжка деша
Хайча со,
Дешаш книжка
Лакхлу со.
Даьца воалле коа тIа, ара,
Из-м лакхлуц
Лакхлу со.
Во отметка оттайича,
Хала хет, велхац со.
ХIаьта а лакхлу, 
Лакхлу со.
ДогIах лакхлу,
Делхе лоа...
Наьнал лакхагIа,
ХIанз ва со.

Эсамарзанаькъан Iалаудин

Говрбаьри
Сона тахан хиннад товр, 
Даде ийцай сона говр. 
Лергаш да цун чIоагIа дIаьха,
«Иа» яхаш да цун Iахар. 

Мух еча меттагIъялац,
Шийна лой а ламгIараш.
Кодж тилла мара новкъа ялац,
Шийна лой а вирбаIаш.

Ловзар ду цо, царгаш етташ, 
Кхувсалу из, баргаш детташ.
Тара-м яц из говра, даьра,
Со а вий-хьогI говрбаьри?!

Хамхоева Жимсари

БIаьсти
БIаьсти я, корах чухьежаш,
Бераш ара ловза дехаш.
Маьлхе, седкъилгаш мо къегаш,
Хин тоатолгаш да удаш.

Гаьнаш, чIонакаш гучаяьнна,
Са чуденна, дийнлуш латт.
Деррига Iалам гIоздаьнна,
БIаьстен гIозаленгахьа гIерт.

Кастта чкъордилг цIакхоачаргья,
Сийна сигале екаеш;
Хозача бIаьстен дIоагIа хинна,
БIаьсти яьннилга кхайкадеш.

Тирахтир
Тирахтир уд:
Тхир-тхир-тхир,
ТIехьадита
ГIерташ вир.

ТIехьайисай
Масса говр -
Хиннад цунах
Доккха товр.

ТIехьабисаб
Къаьна етт,
Из йоI санна 
ЧIоагIа сетт.

Тирахтир соц: 
Тхир-тхир-тхир.
Хаьдад фентах 
Доалла хир.

Машенаш йолх,
Ийца кир,
Тирахтир тIа 
Диллад тхир.

Хьов ха эттай
Гаьний мутт,
Из латта ба 
БIарчча бутт.

Еннаяле 
ХIама тиш;
Эйшъяхь, уффой
Хул цун йиш.



Из хиннад е хиннадац цхьаннена а хац. Цхьан эр-
зах даьча цӀагӀа бахаш бар Салмани Жимсарии яхаш 
мари сесаги. Бийсолта яхаш, кхо шу даьнна, зӀамига 
кӀаьнк вар цар. Хоза шоайла башаш, барт болаш, ба-
хар уж. Цхьан дийнахьа кӀормац хинна, ешап цӀагӀа 
чу а дена, кӀаьнка юхе кхесташ дар. КӀормац хьалаца 
гӀерташ, цӀагӀара ара а ваьнна, удаш гаьнаваьлар из. 
Ешапа хьунагӀа доаллача ший цӀагӀа чувигар Бийсол-
та. Ший ешапа бозбуъачалца, кӀаьнках бӀийг йир цо. 
ТӀаккха аьлар: «Хьа даьнеи наннеи  хьо вовззалца, 
бӀийга хьисапе хургва хьо».

Дукха зама дӀаяхар из хинна. Салманаи Жимса-
ренеи шоай кӀаьнк кораванзар. Кхы бер а хиланзар 
цар. Шоай кӀаьнк дагавоаллаш, царга чӀоагӀа сагото 
яр, хӀаманца сакъердалуш бацар уж, сибата къабен-

набар. 
Цхьан дийнахьа базар тӀа ваха, цигара зӀамига бӀийг йоа-

лаеш вера Салман. Сесаг корзагӀъяьнна, цӀогӀа хьекха йолаелар: 
- Сенна еза вайна ер? БӀийга бӀарахьежаш ваха воаллий хьо? Из эца вахавар хьо цу базар тӀа? 
Салман йистхиланзар. ЦӀогӀа детта кӀордадаь, сесаг сецар. Ялат а денна, кхий чу еллар цо бӀийг. Шол-

лагӀча дийнахьа, кхийна ниӀ Салмана хьаеллашехь; бӀийг, ара а ийккха, ада йолаелар, цунна бӀарахьежаш а 
ваьгӀа, Салмана аьлар: 

- Хьахьокхал хӀанз хьайна фу хов? 
БӀийг халхар де йолаелар. Жимсари, елаш, хьежар цо деш долча халхарга. 
- ХӀанз тоъаргда хьона, - аьнна, соцадир халхар Салмана.
- Вой, ер фуд са? Ювлийта халха, цох кхы бала пайда а бац! - аьлар сесага.
- Пайда яхий Ӏа? Со-м валлацар укхох пайда бе. Нана 

енна йисаяр ер, цудухьа къа хеташ ийцаяр аз ер. 
- Хьона массадолча хьайбаех къа хет, сох къа хетац - 

борд-бордах йоахар Жимсаре. 
- Хьона сел новкъа яле, аз йохкаргья ер, дӀаэца 

безам бола саг а вовз сона, - аьлар Салмана. ТӀаккха 
уйла яьча сесага дехар дир Салманага, ма йохка 
из, аьнна. Сарахьа цхьа воккха саг вера Салман 
волча, бӀийг эца безам болаш. Дукха доахан эц-
цал, ахча лора цо бӀийгах. 

- БӀийг йохкац аз, - аьлар Салмана. 
- Хьо аьннача дош долаш вац, - аьнна, 

эгӀаз а ваха, вахар воккха саг.
Из воккха саг вар чӀоагӀа вӀаьхий. 
- Сога мишта оал йохкац? Малав 

ер? - яхаш, ше-шийца лувш вар вок-
кха саг. - Ер а, укхун сесаг а эца 
таро ма йий са.

Денош дӀаухаш дар, шоай 
къел йицъенна, бӀийгаца сакъ-
ердалуш бахар Салмани цун 
сесаг Жимсарии. Цхьан 

БIийг

2
ФАЬЛГФАЬЛГ

8
№ 3 № 3 2024 шу2024 шу Тушола бутт Тушола бутт

бус хьекхача михо дохадир Салмана эрзах даь цӀа. 
- ХӀанз фу дергда вай? - яхаш, елхар сесаг.
- ХӀама дергдац, деррига Даьлагара да, - аьлар 

Салмана.
ЦӀа михо дохадаьд аьнна хезар воккхача сага. ЧӀо-

агӀа товр хилар цунна. Из хьааьнначоа ахча делар цо. 
- ХӀанз воагӀарг ма вий хьо со волча, аз хьона цхьа 

шай лургдац, - яхаш, ше-шийца гӀадваха, велар вок-
кха саг.

Салман бӀарахьежар бӀийга. 
- ХӀанз фу дича бакъахьа да-те вай? - аьлар цо. 

БӀийг халхаяьлар. Из халхар бӀаргагора тӀехбувлача 
наха. Цар ахча Ӏокхоссар, раьза болаш. Иштта хоза 
дӀаухар денош. ЦӀа вӀашкадоаладе вӀаштӀехьа даьлар 
цар. ХӀаьта вӀаьхий саг чӀоагӀа дорха вар, цунна ло-
алуцар, Салмана гӀулакх тоалуш. Дагадехар цунна 
бӀийг лочкъаяйта. Цхьан бус саг воагӀаш хоавелар 
бӀийга, тӀаккха оаз йохийташ, гӀайгӀане илли ала йо-
лаелар из:

		  «Ма дада тхьайса,
		  Са да, са нана.
		  Шун воӀ ма вий со.
	
		  Вовзац со даьна,
		  Вовзац со нанна.
		  Хьаделла бӀаргаш,
		  Со ваь са нана».

Тхьайсабадараш сомабалацар. БӀийг гале чу Ӏочу 
а елла, къуно дӀайихьар. Ӏуйрийна кхийна ниӀ Салма-
на хьайийллача, бӀийг йоацаш яр. Кхайкар из цунга. 
Из гучайоалаш яцар. Салман чӀоагӀа гӀайгӀа еш вар. 
Лочкъаяьй аьнна хетацар цунна из, хӀаьта а, цунна 
ше эшилга, дего йоахар. Цо сесагага аьлар: 

- ДагайоагӀий хьона вай кӀаьнк вайна ха? Цу хана 
санна да са дог, цхьан метте ца соцаш, ший тайпара 
детталуш, чура хьаарадала гӀерташ  санна.

- Ишта я-кх со а, - аьлар сесага. - Сахьувз са, - 

яхаш, елхар из.
БӀийг шийга хьакхаьча гӀадвахача 

воккхача сага, велаш, аьлар:
- ХӀанз ховргда шоана со фу саг ва, 

ха, ха, ха!
БӀийг халхар де йолаелар, саца аьлча 

саца а ца соцаш. Сов дукха вийла тувла-
велар воккха саг. Цигара едда, бӀийг чу-
ера. ЧӀоагӀа гӀадбахабар Салмани Жим-
сарии. ХӀаьта цу бус берригаш тхьайса 

бадаш, бӀийго доладир ший гӀайгӀане илли:

		  «Со-м аллац тхьайса,
		  Са да, са нана.
		  Бозбуъачал даь, виса
		  Лела, бӀийг хинна,
		  Шун воӀ ма вий со.

		  Вовзац со даьна,
		  Вовзац со нанна.
		  Хьаделла бӀаргаш,
		  Со ваь са нана.»

Жимсари сомаяьлар, шийна хьахозаш дар боккъ-
онца дий-хьогӀ аьнна, шийна мӀара техар цо. ТӀаккха 
ше лозаяьчул тӀехьагӀа, цӀогӀа даьлар цунга:

- Са воI, Бийсолта! 
Салман цецваьлар: 
- ВоӀ? - аьнна.
Из цо оаллашехь, зӀамсаг хьахилар бӀийгах.
Хоза баха ховш уж, барта болаш.


